
PERUTUSAN DATUK BANDAR 

MESYUARAT MAJLIS BIL. 7/2026 

RABU, 29 JULAI 2026 (14 SAFAR 1448H) 

DEWAN BUNGA TANJUNG, PETALING JAYA 

 

BISMILLAHIRRAHMANIRRAHIM, 
 
Assalamualaikum Warahmatullahi Wabarakatuh, 

Salam Malaysia MADANI, Salam Kita Selangor dan Salam Petaling Jaya 

Bandar Paling Bahagia dan Mampan. 

 

1. Alhamdulillah, syukur ke hadrat Ilahi atas segala limpah kurnia-Nya, 

dapat kita bersama-sama menghadiri Mesyuarat Majlis pada hari ini. 

Selawat dan salam kepada Nabi Muhammad SAW, keluarga Baginda, 

para sahabat dan bagi mereka yang mencontohi Baginda SAW. 

 

 Terima kasih saya ucapkan kepada Yang Berhormat Ahli Dewan 

Negeri, Penyelaras DUN Taman Medan, Ahli-ahli Majlis, Timbalan 

Datuk Bandar, Timbalan Setiausaha (Pengurusan), pengarah-

pengarah, pegawai-pegawai serta warga kerja Majlis Bandaraya 

Petaling Jaya atas kerjasama yang baik diberikan kepada saya dalam 

mentadbir urus bandar raya Petaling Jaya. 

2. MBPJ TERIMA PENGIKTIRAFAN DI PUSAT KONVENSYEN 

ANTARABANGSA PUTRAJAYA 

 
Majlis Pengiktirafan Reformasi Karenah Birokrasi (RKB) yang 

berlangsung di Pusat Konvensyen Antarabangsa Putrajaya (PICC) 

pada 29 Jun yang lalu telah membuktikan usaha MBPJ memendekkan 

tempoh masa kelulusan Kebenaran Merancang (KM) bagi projek 

berskala kecil daripada 98 hari kepada 24 jam melalui Inisiatif PA24 

telah mendapat perhatian Kerajaan Malaysia apabila diiktiraf sebagai 

Projek Berpotensi Tinggi Negeri Selangor.  

 
Majlis yang dirasmikan oleh YBhg. Tan Sri Shamsul Azri bin Abu 

Bakar, Ketua Setiausaha Negara (KSN) ini merupakan acara tahunan 

khusus bagi memberi pengiktirafan kepada agensi di peringkat 

Kementerian, Negeri dan Pihak Berkuasa Tempatan (PBT) dalam 

menjayakan Agenda Reformasi Pentadbiran Awam (ARPA) melalui 

penciptaan kreatif dan inovatif produk RKB. 

 
Sijil pengiktirafan Inisiatif PA 24 sebagai Projek Berpotensi Tinggi 

Negeri Selangor telah disampaikan oleh YBhg. Tan Sri Wan Ahmad 

Dahlan bin Haji Abdul Aziz, Ketua Pengarah Perkhidmatan Awam 

(KPPA) kepada YB Dato’ Dr. Ahmad Fadzli bin Ahmad Tajuddin, 

Setiausaha Kerajaan Negeri Selangor.  

 
Pada majlis sama, turut menerima Sijil Penghargaan Khas ialah projek 

Ronda PJ atas komitmen menyiapkan projek RKB di peringkat MBPJ. 

Ronda PJ merupakan projek pengurusan kerosakan jalan di bawah 

seliaan MBPJ dengan menggunakan Kecerdasan Buatan (AI) untuk 

mengesan lubang jalan. 

 
3. PELAN MITIGASI : MBPJ PERKUKUH USAHA TANGANI BANJIR 

KILAT 

 
MBPJ memandang serius kejadian banjir kilat yang melanda beberapa 

kawasan hotspot di sekitar Petaling Jaya pada 18 Julai lalu, termasuk 

Seksyen 51A, Kampung Chempaka dan Terowong FAS 

berhampiran Taman Megah Emas. 

 

Berdasarkan pemantauan teknikal, kejadian banjir berpunca daripada 

taburan hujan luar biasa yang direkodkan di beberapa stesen hujan 

sekitar Petaling Jaya, iaitu bacaan antara 65 milimeter (mm) hingga 

104 mm dalam tempoh yang singkat. 

 
Jumlah ini melebihi kapasiti reka bentuk sistem saliran sedia ada, 

menyebabkan peningkatan mendadak aliran air permukaan sehingga 

Sungai Penchala dan Sungai Klang melimpah di beberapa lokasi 

berisiko. 

 
Di Jalan 223 dan Seksyen 51A, paras air meningkat sehingga kira-kira 

empat hingga lima kaki dari aras jalan, manakala Sungai Penchala 

dilaporkan melimpah melebihi satu meter dari tebing sehingga 

mengakibatkan beberapa kenderaan dihanyutkan arus. 

 
Di Jalan Templer pula, paras Sungai Klang yang tinggi telah 

memperlahankan aliran keluar air daripada sistem saliran. Sementara 

itu, Terowong FAS dan Persiaran Surian turut mengalami limpahan air 

berikutan peningkatan paras Sungai Kayu Ara serta taburan hujan 

berintensiti tinggi. 

 

MBPJ telah menggerakkan Pasukan Tindakan Pantas (PANTAS) 

bersama KDEB Waste Management untuk melaksanakan kerja-kerja 

pembersihan di kawasan terjejas, mengawal lalu lintas, membantu 

mengalihkan kenderaan yang dihanyutkan arus, serta memastikan 

keselamatan pengguna jalan raya sejurus selepas kejadian. 

 
Sistem amaran banjir di Jalan 223 berfungsi dengan baik apabila 

mengeluarkan amaran awal kira-kira 15 minit sebelum kejadian. Pada 

masa yang sama, sistem pam, siren, dan boom gate di Terowong FAS 

berjaya membantu mengawal akses ke kawasan berisiko. 

  
Bagi menangani isu ini secara tuntas, sebanyak 39 projek bernilai RM 

40.5 juta akan dilaksanakan oleh Jabatan Pengairan dan Saliran 

(JPS), Jabatan Kerja Raya (JKR), MBPJ, serta agensi teknikal 

berkaitan. Pelaksanaan ini merangkumi beberapa fasa utama seperti 

berikut : 

 

a) Langkah Segera (Jangkaan siap Februari 2027) 

 
Melibatkan lima projek keutamaan termasuk pembinaan Sistem 

Kawalan Limpahan Sungai (SKaLiS) di outlet parit hujan lebat, 

pemasangan flap gate bagi outlet longkang kecil, pembinaan 

kemudahan kolam takungan air, On-Site  Detention (OSD) di tapak 

bersebelahan Medan Selera 223, menaik taraf longkang di Jalan PJU 

1/4 dan Kampung Chempaka, serta pemasangan flap gate di Jalan PJU 

1A/4F (Terowong FAS).  

 

b) Projek Seksyen 51A (Dijangka siap akhir tahun ini)  

 
Pelaksanaan lapan projek bernilai RM8.15 juta oleh Jabatan Pengairan 

Selangor (JPS) dan MBPJ, merangkumi pembinaan parit monsun, 

pemasangan flap gate dan kolam takungan sementara.  

 

c) Langkah Jangka Sederhana:  

 
Kerja pengerukan kolam, pemasangan pam dan penaiktarafan sistem 

saliran dengan kos RM4 juta (disasarkan siap tahun hadapan). Selain 

itu, JPS turut melaksanakan pembinaan tembok penahan banjir 

(floodwall) sepanjang Sungai Penchala dengan anggaran kos RM 

500,000.  

d) Projek OSD Medan Selera 223:  

 
Cadangan pembinaan OSD di kawasan tempat letak kenderaan Medan 

Selera 223 bernilai RM4.55 juta yang turut melibatkan kerja menaik taraf 

Parit Hujan Lebat serta outlet ke Sungai Penchala. Projek ini berupaya 

menampung sehingga 3,200 meter padu air pada satu-satu masa.  

 

Prihatin terhadap nasib peniaga yang terjejas, MBPJ memberi 

pengecualian bayaran sewa bagi bulan Ogos 2026 kepada semua 

penyewa gerai di Medan Selera 223. Terdahulu, MBPJ turut 

memberikan pengecualian sewa selama dua bulan pada Mei dan Jun 

2026, serta pengurangan kadar sewa sebanyak 30 peratus sehingga 

Disember 2026.  

 
MBPJ menyeru orang ramai agar bersama-sama memelihara 

kebersihan sistem saliran dengan tidak membuang sampah ke dalam 

longkang atau sungai. Sisa pepejal merupakan antara punca utama 

saliran tersumbat yang memburukkan lagi risiko banjir kilat.  

 
Penduduk, peniaga, dan pengguna jalan raya di sekitar kawasan 

berisiko juga dinasihatkan agar sentiasa peka terhadap sistem amaran 

awal. Sekiranya siren amaran dibunyikan, orang ramai diminta segera 

meninggalkan kawasan berisiko demi keselamatan diri.   

 
4. MBPJ PERKASA AGENDA KECEKAPAN TENAGA MELALUI 

BENGKEL PEMATUHAN BAGI ORANG YANG BERKELAYAKAN 

(PSP) DAN PEMAJU PEMBANGUNAN  

 
Pengurusan tenaga bukan lagi satu pilihan, malah telah menjadi satu 

keperluan dalam memastikan pembangunan bandar dilaksanakan 

secara mampan, cekap tenaga dan rendah karbon.  

 
Selaras dengan aspirasi Kerajaan Malaysia ke arah neutral karbon 

menjelang tahun 2050, MBPJ terus komited sebagai peneraju PBT 

dalam memperkasakan agenda kecekapan tenaga dan tenaga boleh 

diperbaharui. 

Sejak tahun 2020, MBPJ melalui Jabatan Kawalan Bangunan telah 

merangka dan melaksanakan lima sub-program utama Pengurusan 

Tenaga yang menjadi pemacu kepada transformasi tenaga iaitu: 

 
1) Program Pembangunan Kompetensi dan Kesedaran 

Kecekapan Tenaga, yang telah memberi pendedahan kepada 

lebih 400 peserta terdiri daripada kakitangan, pemilik bangunan, 

pemaju, perunding dan pemain industri mengenai amalan 

kecekapan tenaga serta pembangunan bangunan rendah 

karbon. 

 
2) Pensijilan Bangunan Hijau, yang menyaksikan 17 bangunan 

milik MBPJ berjaya memperoleh pensijilan GreenPASS dengan 

pencapaian daripada 1 Diamond sehingga 4 Diamond, 

membuktikan peningkatan prestasi tenaga bangunan Majlis 

secara berterusan. 

 

3) Program Pendigitalan dan Pemantauan Penggunaan 

Tenaga, melalui pemasangan Online Energy Monitoring System 

(OEMS) di 16 buah bangunan MBPJ, membolehkan 

penggunaan tenaga dipantau secara masa nyata, sekali gus 

meningkatkan kecekapan pengurusan tenaga. 

 

4) Program Pengauditan Tenaga Bangunan, yang telah 

dilaksanakan di 11 buah bangunan Majlis bagi mengenal pasti 

potensi penjimatan tenaga, mengoptimumkan operasi bangunan 

serta mengurangkan pembaziran tenaga. 

5) Program Tenaga Boleh Diperbaharui, melalui pemasangan 

sistem solar fotovoltaik di empat buah bangunan MBPJ secara 

zero capex, sebagai usaha memperluaskan penggunaan tenaga 

bersih dan mengurangkan kebergantungan kepada tenaga 

berasaskan bahan api fosil. 

 
 Segala usaha ini telah mendapat pengiktirafan di peringkat 

kebangsaan dan antarabangsa iaitu National Energy Award dan 

ASEAN Energy Award pada tahun 2022 dan 2025. 

 
 Pengiktirafan ini merupakan bukti bahawa usaha yang dilaksanakan 

secara konsisten, strategik dan menyeluruh mampu menghasilkan 

impak yang signifikan. Lebih penting, ia mencerminkan komitmen tinggi 

MBPJ dalam menyokong sasaran bandar rendah karbon dengan 

matlamat mengurangkan pelepasan karbon sebanyak 33 % menjelang 

tahun 2030, selaras dengan dasar dan aspirasi Kerajaan Malaysia. 

  
5. APLIKASI WHATSAPP ADUAN 

 
  Seiring dengan komitmen MBPJ untuk meningkatkan mutu 

penyampaian perkhidmatan kepada masyarakat, MBPJ kini 

menyediakan saluran aduan melalui aplikasi WhatsApp sebagai pilihan 

baharu kepada penduduk Petaling Jaya.  

 
 WhatsApp Aduan MBPJ melalui talian 03-7954 2020 merupakan 

platform komunikasi digital yang memudahkan orang ramai berhubung 

secara langsung untuk menyalurkan aduan berkaitan perkhidmatan 

bandar. Perkhidmatan ini mula beroperasi pada 10 Julai 2026. 

 
 Perkhidmatan ini diwujudkan sebagai saluran komunikasi tambahan 

memandangkan aplikasi WhatsApp merupakan medium komunikasi 

yang digunakan secara meluas oleh semua lapisan masyarakat. 

  
 Inisiatif ini diharap dapat memudahkan orang awam mengemukakan 

aduan serta mendapatkan maklumat berkaitan aduan dengan lebih 

cepat, mudah dan mesra pengguna. Sistem Pengurusan Aduan 

Awam (SISPAA) MBPJ masih kekal sebagai saluran aduan rasmi. 

 Setiap aduan yang diterima bukan sekadar laporan, tetapi merupakan 

maklum balas yang amat bernilai dalam usaha MBPJ menambah baik 

mutu penyampaian perkhidmatan kepada rakyat. 

 
6. PERKUKUH USAHA MEMBASMI INFESTASI TIKUS MELALUI 

KEMPEN DI PASAR PJ KITA @JALAN OTHMAN 

 
MBPJ telah menganjurkan Kempen Membasmi Infestasi Tikus 

2026 di Pasar PJ Kita @Jalan Othman bersempena Program Kempen 

Kesihatan Persekitaran Pihak Berkuasa Tempatan Tahun 2026 anjuran 

Kementerian Perumahan dan Kerajaan Tempatan (KPKT). 

 
Penganjuran kempen ini merupakan sebahagian daripada komitmen 

berterusan MBPJ dalam memperkukuh kawalan populasi haiwan 

perosak, khususnya tikus, demi memastikan persekitaran bandar yang 

bersih, selamat dan kondusif kepada masyarakat. 

Sebagai antara pasar awam utama di bawah pentadbiran MBPJ yang 

menerima ribuan pengunjung setiap hari, Pasar PJ Kita @Jalan 

Othman memerlukan pemantauan serta tindakan kawalan infestasi 

tikus secara berterusan bagi menjamin tahap kebersihan persekitaran, 

keselamatan makanan dan kesihatan awam. 

 
Rekod menunjukkan sebanyak 54 aduan berkaitan infestasi tikus 

diterima pada tahun 2024, meningkat kepada 65 aduan pada tahun 

2025. Sehingga Jun 2026, sebanyak 44 aduan telah direkodkan. Trend 

ini membuktikan keperluan untuk memperkukuh langkah pencegahan 

dan kawalan secara lebih menyeluruh melalui pendekatan bersepadu 

serta kerjasama semua pihak berkepentingan. 

 
Kempen ini bertujuan meningkatkan kesedaran masyarakat dan 

komuniti peniaga mengenai risiko infestasi tikus terhadap kesihatan 

awam, di samping membudayakan amalan kebersihan serta 

pengurusan sisa yang lebih sistematik.  

 
Inisiatif ini juga memberi penekanan kepada pengukuhan kerjasama 

strategik antara MBPJ, agensi kerajaan, komuniti dan pengusaha 

premis dalam mewujudkan persekitaran yang bersih, selamat dan 

mampan. 

 
Sepanjang pelaksanaan kempen, pelbagai aktiviti telah diadakan 

termasuk pemeriksaan di kawasan berisiko, operasi pembersihan dan 

gotong-royong, pendidikan kesihatan, hebahan kesedaran kepada 

peniaga dan pengunjung, pertandingan e-poster serta video TikTok 

dalam kalangan pelajar sekolah, selain pelaksanaan tindakan kawalan 

di lokasi yang dikenal pasti. 

 
MBPJ menyeru seluruh warga Petaling Jaya, khususnya para peniaga 

dan pengunjung pasar, agar bersama-sama memainkan peranan 

dalam mengekalkan kebersihan persekitaran dengan mengamalkan 

pengurusan sisa yang berkesan, membuang sisa makanan ke dalam 

tong sampah bertutup, memastikan premis sentiasa bersih serta 

melaporkan sebarang tanda infestasi tikus kepada MBPJ bagi 

membolehkan tindakan segera diambil. 

 
Usaha membasmi infestasi tikus memerlukan komitmen dan kerjasama 

berterusan daripada semua pihak. Melalui pendekatan bersepadu ini, 

MBPJ komited untuk terus memperkukuh agenda kesihatan awam 

serta memastikan Petaling Jaya kekal sebagai sebuah bandar raya 

yang bersih, sihat dan berkualiti untuk didiami. 

 
7. MBPJ SERU PEMILIK HARTA JELASKAN CUKAI TAKSIRAN 

SEBELUM ATAU PADA 31 OGOS 2026 

 
MBPJ menyeru semua pemilik harta di kawasan pentadbirannya 

supaya menjelaskan Cukai Taksiran Penggal Kedua 2026 (Julai hingga 

Disember) selewat-lewatnya pada 31 Ogos 2026 bagi mengelakkan 

dikenakan caj lewat bayaran. 

 
Bagi Penggal Kedua 2026, MBPJ telah memproses dan mengemas 

kini bil Cukai Taksiran melibatkan 293,208 pemegang harta, dengan 

jumlah cukai semasa dan tunggakan keseluruhan sebanyak 

RM216,417,817.90. 

 
Selaras dengan inisiatif pendigitalan perkhidmatan Majlis, pengeposan 

bil fizikal tidak lagi dilaksanakan bagi Penggal Kedua 2026. 

Sehubungan itu, pemilik harta boleh menyemak serta memuat turun 

salinan bil menerusi sistem eCukai MBPJ di 

https://ecukai.mbpj.gov.my/mbpjesalinanbil, manakala pembayaran 

boleh dibuat secara dalam talian menerusi ePay@MBPJ di 

https://epay.mbpj.gov.my/. 

 
Bagi memudahkan urusan orang ramai, MBPJ turut menyediakan 

pelbagai saluran pembayaran termasuk di kaunter MBPJ, Pejabat 

Tanah dan Pihak Berkuasa Tempatan Negeri Selangor, pejabat pos 

terpilih, kiosk pembayaran MBPJ, perbankan dalam talian serta 

platform pembayaran digital seperti PBTPay, CEPat dan Pos Online.  

 
MBPJ menggalakkan orang ramai memanfaatkan kemudahan 

pembayaran secara digital yang disediakan bagi mempercepatkan 

urusan, di samping menyokong usaha transformasi digital dalam 

penyampaian perkhidmatan awam. 

 
Hasil kutipan Cukai Taksiran merupakan sumber hasil utama MBPJ 

yang digunakan untuk membiayai pelbagai perkhidmatan dan 

kemudahan bandar, termasuk penyelenggaraan jalan raya, lampu 

jalan, sistem perparitan, pengurusan sisa pepejal, penyelenggaraan 

taman awam, penguatkuasaan serta pelaksanaan pelbagai program 

https://ecukai.mbpj.gov.my/mbpjesalinanbil
https://epay.mbpj.gov.my/

pembangunan bandar demi kesejahteraan warga Petaling Jaya. 

 
MBPJ berharap agar pemilik harta dapat melaksanakan 

tanggungjawab dengan menjelaskan Cukai Taksiran sebelum tarikh 

akhir yang ditetapkan. 

 
8. PJ WATCH : MBPJ TERUSKAN PEMERKASAAN KESELAMATAN 

BANDAR RAYA PETALING JAYA 

 
Program PJ Watch menjadi tunjang dalam memastikan 

keberkesanannya dalam mengawal dan mengekang salah laku 

pembuangan sampah haram di kawasan Petaling Jaya. Program yang 

berteraskan pendidikan, pemantauan serta penguatkuasaan secara 

bersasar ini menerima maklum balas positif melalui kaedah 

pelaksanaannya di kawasan - kawasan tumpuan. Berikut status 

pelaksanaan sehingga Julai 2026 : 

 
a) Jumlah lokasi hotspot sampah haram :  25 lokasi 

b) Jumlah hotspot yang dilengkapi CCTV bergerak : 17 lokasi 

c) Jumlah penemuan kes melalui CCTV:  31 kes 

d) Jumlah kompaun : 273 kompaun 

e) Jumlah tangkapan : 128 kes 

f) Jumlah hebahan media sosial : 11 kali 

g) Program pendidikan : 13 kali 

h) Jumlah kes pendakwaan : 2 kes jatuh hukum 

Majlis akan terus melaksanakan tindakan-tindakan penguatkuasaan 

bagi menangani isu pembuangan sampah haram mengikut 

perundangan yang digunapakai. Sehubungan dengan itu, Majlis 

menyeru agar warga Petaling Jaya komited dalam menjaga kelestarian 

bandar raya demi kesejahteraan serta kebahagiaan penduduk. 

 
9. OPERASI PENGUATKUASAAN BERSEPADU BERSAMA RAKAN 

STRATEGIK MBPJ. 

 
 MBPJ konsisten dalam melaksanakan operasi - operasi penguatkuasaan 

secara bersepadu khususnya berkaitan penggajian warga asing tanpa 

kebenaran bersama rakan strategik agensi bagi memastikan tindakan 

penguatkuasaan yang lebih efektif dan holistik. Tindakan 

penguatkuasaan secara bersepadu ini memberikan impak dan 

maklumbalas yang positif khususnya daripada komuniti Petaling Jaya.  

 
Berikut merupakan statistik operasi dan tindakan penguatkuasaan yang 

telah dilaksanakan bersama Jabatan Imigresen Malaysia Negeri Selangor 

sepanjang tahun 2026 (Januari sehingga Julai 2026) :  

 
a) 6 operasi bersepadu 

b) 266 semakan premis dan aktiviti penjaja 

c) 148 penahanan warga asing 

d) 19 tindakan notis 

e) 61 tindakan kompaun 

f) 19 tindakan sitaan 

g) 5 penutupan premis perniagaan 

 Tindakan penguatkuasaan yang dijalankan ini berdasarkan perundangan 

yang diguna pakai. Sehubungan dengan itu, Majlis memohon semua 

pihak sentiasa cakna serta mematuhi perundangan bagi mengelakkan 

tindakan penguatkuasaan dilaksanakan.  

 
PENUTUP 

 
Saya ingin merakamkan jutaan terima kasih dan setinggi-tinggi penghargaan 

kepada Jabatan Pembangunan Masyarakat dan Unit Komunikasi Korporat 

selaku urus setia induk bersama dalam menjayakan Pementasan Teater 

Muzikal Diraja “Raja Lumu” pada 17-19 Julai yang lalu. Segala persiapan, 

latihan intensiti tinggi serta promosi yang cukup baik amat saya hargai.   

 
MBPJ juga telah diumumkan sebagai Rakan Strategik Fasiliti Sukan bagi 

penganjuran SUKMA XXII dan Para SUKMA Selangor 2026. Sebanyak lima 

fasiliti sukan milik MBPJ telah dipilih sebagai venue rasmi bagi acara 

pertandingan iaitu, Bola Sepak Lelaki (Stadium MBPJ), Hoki Wanita 

(Stadium Hoki MBPJ), Skuasy (Kompleks Sukan Astaka), Tenis (Kompleks 

Sukan Kelana Jaya) dan Berbasikal BMX (Kompleks Sukan Arena).  

 
Pemilihan fasiliti-fasiliti ini mencerminkan keyakinan terhadap kualiti 

infrastruktur sukan MBPJ yang memenuhi piawaian penganjuran kejohanan 

berprestij.  

Kerjasama ini turut membuktikan komitmen MBPJ dalam menyokong aspirasi 

Kerajaan Negeri Selangor untuk menjayakan penganjuran SUKMA XXII dan 

Para SUKMA Selangor 2026, sekali gus mengukuhkan kedudukan Selangor 

sebagai hab penganjuran sukan bertaraf nasional. 

 
Mewakili Majlis, saya ingin merakamkan salam takziah buat keluarga warga 

kerja Majlis, Allahyarham Mohammad Rahmat bin Alimin, Pembantu 

Penguatkuasa yang telah kembali ke rahmatullah pada 27 Julai 2026 (Isnin) 

bersamaan 12 Safar 1448H. Didoakan roh Allahyarham dicucuri rahmat Allah 

SWT serta ditempatkan dalam kalangan orang-orang yang beriman dan 

beramal soleh. 

 
Al-Fatihah. 

 
Sekian, terima kasih. 

 

TAMAT 


